
三国志卷第一  魏書

晋陳壽撰 宋裴松之註

武帝纪第一

太祖武皇帝

太祖武皇帝，沛國𰟳人也，姓曹，諱操，字孟德，漢相國參之後。〈〔《曹瞞傳》曰：〕太祖一名吉利，小字阿瞞。王沈《魏書》曰：其先出於黃帝。當高陽世，陸終之子曰安，是爲曹姓。周武王克殷，存先世之後，封曹快於邾。春秋之世，與於盟會，逮至戰國，爲楚所滅。子孫分流，或家于沛。漢高祖之起，曹參以功封平陽侯，世襲爵𡈽，絕而復紹，至今適嗣國於容城。〉桓帝世，曹騰爲中常侍大長秋，封費亭侯。〈司馬彪《續漢書》曰：騰父節，字元偉，素以仁厚稱。鄰人有亡豕者，與節豕相類，詣門認之，節不與爭；後所亡豕自還其家，豕主人大慙，送所認豕，并辭謝節，〉

